
1. Saga hugmyndar - frá fæðingu til útgáfusamnings 

Eftirfarandi greinargerð fjallar um hvernig hugmynd kviknar og hvernig henni er fylgt 

eftir þannig að hún verði að veruleika. Til umfjöllunar er hugmynd að verkefni sem 

fjallar um skipulags- og byggingasögu Reykjavíkur þar sem borgin eins og hún hefði 

getað orðið er í sviðsljósinu. Áherslan hér á eftir verður ekki á efni verkefnisins heldur 

hugmyndina sem liggur að baki, hvernig hún hefur þróast og hvað hefur þurft til að 

gera miðlun hennar að veruleika.  

Hugmyndin kviknaði seinni hluta árs 2012 og var frá upphafi stefnt að því að 

gera úr henni bók. Núna tveimur árum síðar stefnir allt í að það verði að veruleika. 

Í greinargerðinni verður farið yfir rannsóknina sem bókin mun byggja á; heimildaleit, 

efnisöflun, rannsókn, fjármögnum og útgáfumál. Í viðauka eru drög að einum kafli 

með myndefni auk sýningarhandrits.  

Kaflinn og sýningarhandritið eru um tillögu Guðjóns Samúelssonar að 

skipulagi opinberra bygginga á Skólavörðuholti sem fékk hið virðulega nafn Háborg 

íslenskrar menningar í umfjöllun um málið á sínum tíma.1 Sá kafli er einn stærsti 

kafli bókarinnar, en í desember næstkomandi eru 90 ár frá því að Guðjón kynnti 

tillögu sína fyrst til sögunnar. Handrit að uppsetningu sýningar er hannað inn í 

anddyri Hallgrímskirkju en auðvelt er að aðlaga það að öðru sýningarrými.  

 

1.1. Hugmynd verður til – persónuleg saga 

Á heimili pars um þrítugt, sagnfræðings og arkitekts, í miðbæ Reykjavíkur fyllist 

heimilið gjarnan af bókum af árlegum bókamörkuðum. Haustið 2012 var engin 

undantekning en þar sem beðið var eftir barni fóru helgarnar ekki í vinahitting á 

börum bæjarins heldur sat parið heima á föstudagskvöldi og fletti nýju bókunum. 

Ein þeirra var safnrit um Safnahúsið við Hverfisgötu. Í kafla Péturs Ármannssonar 

vöktu teikningar af safnahúsinu, eins og Rögnvaldur Ólafsson hafði teiknað það áður 

en danski arkitektinn Johannes Magdahl Nielsen var fenginn í verkið, athygli 

                                                        
1 Líklega var það Ágúst H. Bjarnason sem gaf háborginni á Skólavörðuholti nafn í ræðu sem hann 

hélt í desember 1924. Sjá: „Ræða“ Morgunblaðið 9. des. 1924, bls. 5.  

arkitektsins.2 Í kjölfarið fóru af stað líflegar umræður um hvaða fleiri byggingar hefðu 

verið teiknaðar af öðrum eða í allt annarri mynd áður en þær voru reistar. Dæmin 

voru ótal mörg. Arkitektinn hafði orð á því hve skemmtilegt yrði að sjá þessar 

byggingar í þrívídd og sagði: „Það væri efni í bók sem ég myndi kaupa". Því var 

sagnfræðingurinn sammála en í bókinni yrði að vera fjallað um af hverju þær risu 

ekki í upphaflegri mynd eða á öðrum stað. Hugmynd var fædd! 

 Í fyrstu var rætt fram og til baka hvort að slík bók um íslenskan arkitektúr væri 

nú þegar til og leiddi athugun í ljós að svo er ekki. Tækifæri til að skrifa skemmtilega 

bók sem sameinaði áhugamál parsins á arkitektúr, skipulagsmálum og sagnfræði 

kitlaði. Sagnfræðingurinn, Anna Dröfn Ágústsdóttir, hafði nýlega sagt sig úr 

doktorsnámi og arkitektinn, Guðni Valberg, vann að því að koma sér upp eigin 

arkitektastofu. Tíminn var fyrir hendi en peningarnir ekki. Hvernig var hægt að koma 

þessu í framkvæmd? Áhuginn á verkefninu var nægur til að fara af stað með 

rannsókn á efninu en til að gera miðlun þess að veruleika, í ekki of fjarlægri framtíð, 

þurfti ráðgjöf og styrki.  

 

1.2. Ráðgjöf og stuðningur 

Á þeim tíma sem hugmyndin kviknaði sat sagnfræðingurinn námskeið í Háskóla 

Íslands, Frá hugmynd til veruleika. Nýsköpun, siðfræði og höfundaréttur, sem var 

hluti af meistaranámi hans í Hagnýtri menningarmiðlun (HMM). Þar var meðal annars 

styrkjaumhverfið á Íslandi kynnt og farið yfir hvernig gera ætti styrkumsókn. Þar 

sem hugmyndin kviknaði í október voru flestir umsóknarfrestir ársins liðnir. Eini 

sjóðurinn sem átti eftir að úthluta var Hönnunarsjóður Auroru og voru lokaskil 

umsókna í hann eftir tvo daga. Að einhverju leyti hefði mátt telja það hálfgalið að 

ætla að sækja um styrk fyrir verkefni sem enn var ekkert nema hugmynd á blaði. 

Parið ákvað samt að slá til. Strax á föstudagskvöldinu var öllum plönum helgarinnar 

frestað og allt gert til að setja saman góða umsókn fyrir bók sem hafði vinnutitilinn 

Reykjavík eins og hún hefði getað orðið. Reynslan úr verkefni sem sagnfræðingurinn 

                                                        
2 Pétur Ármannsson, „„Veglegasta og vandaðasta steinhús þessa lands““, bls. 22.  

var nýbúinn að leysa í námskeiði um nýsköpun í HMM og fól í sér að sækja um styrk 

í ímyndaðan sjóð fyrir ímyndað verkefni kom sér vel.  

 Mánudaginn 15. október var tíu síðna umsókn skilað útprentaðri til 

Hönnunarsjóðs Auroru þar sem umsækjendurnir, arktitekinn og sagnfræðingurinn, 

voru kynntir og hugmyndir að þremur byggingum, sem til voru teikningar af í annarri 

mynd en þær risu í, reifaðar. Þar sem hugmyndin var á algjöru frumstigi voru myndir 

af bókum, ljósmyndum og auglýsingum sem gáfu einhverja hugmynd um hvernig 

umsækjendurnir sáu bókina fyrir sér látnar fylgja með. Markið var sett hátt og sótt 

var um eina og hálfa milljón í styrk og voru færð rök fyrir því með kostnaðaráætlun.  

 Í desember barst símtal frá Guðrúnu Margréti Ólafsdóttur forstöðumanni 

sjóðsins þar sem parinu var tilkynnt að umsókn þeirra hefði verið valin en til að byrja 

með yrði verkefnið aðeins styrkt um 750 þúsund. Ef að fyrstu kafladrög kæmu vel 

út myndi verkefnið geta sótt um framhaldsstyrk. Með þessum fyrsta styrk hafði 

hugmyndin hlotið ákveðna viðurkenningu og var komin á flot. Nú var ekki aftur snúið 

og fengu hendur að standa fram úr ermum.  

 

1.3. Fjármögnun og framvinda hugmyndar 

Frá upphafi var ljóst að vinna við bókina yrði að vera aðalstarf höfunda ef hugmyndin 

ætti að verða að veruleika í ekki of fjarlægri framtíð. Verkskiptingin var nokkuð 

augljós. Öflun heimilda og textaskrif yrðu í höndum sagnfræðingsins en gerð 

þrívíddarlíkana og val, öflun og úrvinnsla myndefnis í höndum arktiektsins. Ákveðnir 

þættir hafa skarast en að mestu hefur verkskiptingin haldist. Ljóst var að einhverja 

vinnu þyrfti að kaupa af öðrum eins og uppsetningu og aðstoð við myndvinnslu. Þá 

þarf að greiða fyrir höfundavarið myndefni sem skiptir miklu máli fyrir bókina þar 

sem hún á að vera mjög myndræn (e. visual). Fyrir utan launakostnað, sem haldið 

var í lágmarki, þurfti að finna leiðir til að standa straum af þessum kostnaði.  

 Talsverð vinna var lögð í allar þær umsóknir sem höfundar sendu frá sér. Flestir 

sjóðirnir sem leitað var til voru svokallaðir samkeppnissjóðir sem auglýsa eftir 

umsóknum áður en úthlutun fer fram. Vinna við fyrstu umsóknirnar var tímafrek en 

með tímanum varð sýnin á verkefnið skýrari og vinnsla þeirra einfaldari. Auðveldara 

varð að fjalla um hugmyndina, stöðu verkefnisins, umsækjendur og þá þætti sem 

fjármagna þurfti hverju sinni.  

 Í fyrirlestrum Eiríks Smára Sigurðssonar í námskeiðinu Frá hugmynd til 

veruleika. Nýsköpun, siðfræði og höfundaréttur í HMM nefndi hann nokkur atriði sem 

höfð voru til hliðsjónar við gerð umsókna. Hann talaði um að mikilvægt væri að 

þekkja markmið hvers sjóðs fyrir sig og taka mið af þeim. Gott væri jafnframt að 

þekkja hverjir skipuðu stjórn sjóðanna og velta fyrir sér hver færi yfir umsóknirnar; 

hvort að það væri stjórn sjóðsins, einstaka stjórnendur eða utanaðkomandi 

matsaðilar. Þeir sjóðir sem styrktu rannsókn um Reykjavík eins og hún hefði getað 

orðið voru flestir með sérstök fagráð sem fóru yfir umsóknirnar.  

 Eiríkur lagði mesta áherslu á að sýn umsækjanda á verkefnið væri skýr og það 

kæmi vel fram í umsóknartexta; Hver er hugmyndin og hvernig á að framkvæma 

hana? Hann sagði að texti yrði að vera þægilegur aflestrar, væntingar raunhæfar og 

vinnuáætlun sannfærandi. Tvær greinar eftir Robert Porter voru lagðar til 

grundvallar umfjöllun Eiríks en nokkra lykilþætti úr þeim greinum má nefna hér. 

Porter fjallaði um muninn á að skrifa fræðilegan texta og umsóknartexta. Hann sagði 

vanda fræðimanna oftast felast í því að ná fram persónulegum tóni í umsóknum 

sínum sem skipti máli. Fyrir utan þau atriði sem þegar hafa verið nefnd úr 

fyrirlestrum Eiríks leggur Porter mikla áherslu á að umsóknir fjalli fyrst og fremst um 

það sem á að gera fyrir það fjármagn sem sótt er um en ekki það sem þegar hefur 

verið gert og að texti sé faglega framsettur en auðlesanlegur. Mikilvægt sé að hafa 

í huga að matsaðilar í stórum samkeppnissjóðum eru oft að fara yfir mörg þúsund 

umsóknir.3 

 Fyrri hluta árs var fylgst vel með hinu svokallaða styrkjadagatali og sótt um 

styrki í Minningarsjóð Guðjóns Samúelssonar, Menningarsjóð Reykjavíkurborgar, 

Samfélagssjóð Landsbankans, Samfélagssjóð Valitor og um framhaldsstyrk til 

Hönnunarsjóðs Auroru.4 Til stóð að sækja um styrk í Launasjóð fræðiritahöfunda en 

                                                        
3 Porter, „Why Academics Have a Hard Time Writing Good Grant Proposals“, bls. 38; Porter, „What 

do Grant Reviewers Really Want, Anyway?“, bls. 5-13. 
4 Minningarsjóður Guðjóns Samúelssonar var stofnaður 24. nóvember 1990 í samræmi við erfðaskrá 

vegna breytinga á sjóðnum 2013 fór umsóknarfresturinn fram hjá höfundum. Um 

haustið var gerð tilraun til að sækja um í nýjan Hönnunarsjóð á vegum ríkisins og 

listamannalaun í þrjá mánuði fyrir hvorn höfund starfsárið 2014.  

 Úr Minningarsjóði Guðjóns Samúelssonar fékk verkefnið 500 þúsund króna 

styrk. Sama upphæð var veitt úr Samfélagssjóði Landsbankans en í fagráði bankans 

sátu Árelía Eydís Guðmundsdóttir, Guðrún Agnarsdóttir og Andri Snær Magnason. 

Ekki fengust aðrir styrkir í bili en í haustúthlutun sama ár fékk verkefnið 

framhaldsstyrk úr Hönnunarsjóð 

Auroru og fyrir árið 2014 styrkti 

Reykjavíkurborg bókverkið um 300 

þúsund krónur sem eyrnamerktar 

voru til kaupa á ljósmyndum hjá 

Ljósmyndasafni Reykjavíkur. Í 

heildina fékk verkefnið styrki upp á 

2,8 milljónir og listamannalaun í fjóra 

mánuði, það er tvo mánuði hvor 

höfundur.  

Hugmyndinni var vel tekið alls staðar 

þar sem hún var kynnt og gaf það 

höfundum byr í seglinn.  

 

1.4. Hugmynd verður að veruleika  

Haustið 2012 var hugmyndin kynnt fyrir Kristjáni B. Jónassyni útgáfustjóra 

bókaforlagsins Crymogeu. Hann tók vel í hugmynd um útgáfu bókar um skipulags- 

og byggingarsögu þess sem ekki varð. Ákveðnar efasemdir voru þó um að fara af 

stað í stórt verkefni með tveimur óþekktum og reynslulitlum aðilum. Ári síðar, haustið 

                                                        
Guðjóns. Í erfðaskrá Guðjóns var mælt fyrir um að ákveðnum hluta eigna hans skyldi varið til 

sjóðsmyndunar í nafni hans. Arkitektafélag Íslands fer með umsjón með sjóðnum en tilgangur hans 
er að „útbreiða þekkingu á húsagerðarlist í íslenskum anda.“ Minningarsjóðurinn hefur í þeim 

tilgangi veitt styrki annað hvert ár, frá árinu 1995. Í stjórn sjóðsins eru aðilar skipaðir af 
Arkitektafélagi Íslands (AÍ) og fulltrúi sem tilnefndur er af Bandalagi íslenskra listamanna (BÍL).  

 
Frá styrkúthlutun Landsbankans. Á myndinni 
eru frá vinstri: Guðrún Agnarsdóttir, Guðni 

Valberg, Anna Dröfn Ágústsdóttir og fyrir 
hönd Landsbankans Jensína Böðvarsdóttir.  

2013, fór parið á fund Kristjáns með kafladrög um háborgina á Skólavörðuholti sem 

Birna Geirfinnsdóttir lektor í grafískri hönnun við Listaháskóla Íslands hafði sett upp. 

Kristján og starfsfólk Crymogeu var mjög áugasamt og var álit þeirra að kaflinn lofaði 

góðu um framhaldið. Munnlegur samningur var gerður um að bókin yrði gefin út fyrir 

jólin 2014 og að skila þyrfti handriti ekki seinna en í maí það ár. Eftir að kafladrög 

að fyrstu fjórum köflum bókarinnar var skilað inn í lok febrúar var skrifað undir 

útgáfusamning í mars. Samkvæmt samningi verður bókin prentuð í þúsund eintökum 

og er áætlað að hún komi út í október 2014.  

 

1.5. Yfirlit yfir helstu verkþætti og fjármögnun 

Október 2012 

 

Hugmynd kviknar. Sótt um styrk í Hönnunarsjóð Auroru. 

Desember 

2012 

 

Verkefnið fær styrk upp á 750.000 kr. frá Hönnunarsjóði Auroru. 

Vinna við rannsóknina hafin. Mikill tími fer í mótun hugmyndar og 

efnisval.  

Janúar 2013 

 

Heimildaöflun. Teikningar staðsettar. Stórt skjalasafn 

Húsameistara ríkisins til skoðunar þar sem teikningar Guðjóns 

Samúelssonar eru geymdar. 

Febrúar 2013 

 

Heimildaöflun. Sótt um styrk í Minningarsjóð Guðjóns 

Samúelssonar. 

Mars 2013 
 

Fæðingarorlof 

Apríl - júní 

2013  

 

Heimildaöflun heldur áfram. Ákveðið að setja allan þunga á að 

ljúka einum kafla áður en lengra er haldið til að koma á fundi 

með útgefendum og nýta í styrkumsóknir. Kafli um háborgina á 

Skólavörðuholti verður fyrir valinu. Birna Geirfinnsdóttir grafískur 

hönnuður og lektor við LHÍ tekur að sér að setja upp kaflann. 

Sótt um styrk til Landsbankans. Verkefnið fékk 500.000 kr. styrk 

úr Minningarsjóði Guðjóns Samúelssonar.  

Júlí - 

september 

2013 

 

Kafladrögum um háborgina skilað til Hönnunarsjóðs Auroru. 

Heimildaöflun og úrvinnsla heldur áfram. Höfundar fá 500.000 kr. 

styrk úr Samfélagssjóði Landsbankans.  

September - 

desember 

2013 

 

Heimildaöflun og úrvinnsla. Farið á fund með Crymogeu og 

kafladrög um háborgina kynnt. Samstarfi komið á með 

munnlegum samningi. Sótt um styrki til Reykjavíkurborgar, í 

Hönnunarsjóðs Auroru og í Launasjóð hönnuða, listamannalaun. 

Janúar 2014 

 

Vinna við að ganga frá fjórum köflum af átta í fullum gangi. 

Yfirlestur, endurritun, val myndefnis, efnisröðun og samsetning.  

Höfundar fá 750.000 kr. framhaldsstyrk úr Hönnunarsjóði 

Aurouru, listamannalaun í tvo mánuði hvor höfundur og 300.000 

kr. styrk frá Reykjavíkurborg til að standa straum af kostnaði 

vegna aðkeypts myndefnis.  

Febrúar – 

júní 2014 

 

Handriti að fjórum köflum skilað til Crymogeu. Skrifað undir 

útgáfusamning. Unnið við skrif á seinni fjórum köflum bókarinnar 

og lokafrágang handrits í heild sinni. Heimildir yfirfarnar og 

gengið frá vali á myndefni. Áætlað að Birna Geirfinnsdóttir setji 

upp bókina sumarið 2014. 

Október 2014 

 

Áætlað að bókin komi út.  

 

  

2. Reykjavík eins og hún hefði getað orðið  

– efnisval, rannsókn og áskoranir  

 
Í bókinni verður fjallað um átta tillögur að hönnun og skipulagi þekktra svæða og 

bygginga í Reykjavík. Flestar tillögurnar sem fjallað verður um tengjast opinberum 

byggingum en þær eiga það sameiginlegt að hafa verið umdeildar á sínum tíma. Þær 

tóku allar miklum breytingum á teikniborði arkitekta og margar þeirra var hætt við 

eða þeim slegið á frest um óákveðinn tíma. Fjallað verður um byggingarnar í annarri 

mynd en þeirri sem við þekkjum í dag eða á öðrum stað en þær eru nú staðsettar. 

Bókin byggir fyrst og fremst á ríku myndmáli þar sem samspil er á milli gamalla 

teikninga og ljósmynda, dagblaðaúrklippa og þrívíddarlíkana sem byggð eru eftir 

teikningum arktitekta og felld inn á samtímaljósmyndir. Það hefur ekki verið gert 

áður, svo höfundar viti til, í tengslum við miðlun byggingarsögulegs fróðleiks 

hérlendis.  

 

2.1. Markmið og grunnhugmynd (e. consept) 

Markmiðið með bókaútgáfunni er að ná til sem flestra í von um að vekja aukinn 

áhuga á skipulagsmálum og auka skilning á hönnunaferli, ákvarðanatöku og 

framkvæmdum í kringum almenningsrými í miðbæ Reykjavíkur. Allt í kring eru 

minnisvarðar um skipulags- og byggingahugmyndir en að baki þeim er fjöldi 

teikninga og skipulagsuppdrátta sem ekki urðu að veruleika. Tugir og jafnvel 

hundruð vinnustunda liggja almennt á bak við hönnunar- og skipulagstillögur óháð 

því hvort þær eru framkvæmdar eða ekki. Sagnfræðileg þekking á þessum málaflokki 

getur dýpkað skilning almennings og aukið áhuga sem getur verið mikilvægt þegar 

vaxandi áhersla virðist vera á íbúalýðræði og virka þátttöku í stefnumótandi 

ákvörðunum um skipulagsmál.  

Bókin á að vera mjög aðgengileg en efni hennar og uppsetning eru að mörgu 

leyti hugsuð eins og ef um sýningu væri að ræða. Bókin á að geta höfðað til breiðs 

hóps. Hún er fyrst og fremst hugsuð fyrir almenning en á jafnframt að geta vakið 

áhuga þeirra sem hafa sérfræðiþekkingu á þessu sviði þar sem ekki hefur áður, svo 

vitað sé til, verið byggð þrívíddarlíkön eftir gömlum teikningum af byggingum 

hérlendis sem ekki risu. Þrívíddarlíköninin verða felld inn í ljósmyndir og þekktar 

byggingar verða „færðar“ til á staði þar sem þær áttu upphaflega að rísa og jafnvel 

í ögn breyttri mynd en þeirri sem við þekkjum í dag. Þessu til stuðnings verða í 

bókinni birtar frumteikningar, skissur af byggingunum, ljósmyndir og 

skipulagsuppdrættir.  

2.1.1. Efnisval  

Í bók um Reykjavík eins og hún hefði getað orðið eru teknar fyrir átta tillögur í átta 

köflum sem snúa að skipulagi og hönnun svæða og bygginga í miðborg Reykjavíkur. 

Við þessa átta kafla munu svo bætast við inngangskafli og samantekt. Í 

inngangskafla verður hugmyndin á bak við rannsóknina rædd og hún sett í samhengi 

við umræðuna sem er í gangi í samfélaginu í dag, til dæmis í tengslum við skipulag 

í Vatnsmýri, nýtt hátæknisjúkrahús, Hús íslenskra fræða og fleira. Fjallað verður 

nokkuð almennt um skipulagsmál í Reykjavík og reynt að draga fram megindrætti í 

þróun þeirra. Farið verður aðeins yfir nokkra áhrifaþætti, sem tengjast hönnun 

bygginga og skipulagsmálum, úr íslenskri stjórnmála-, efnahags- og menningarsögu. 

Í samantekt í lokin verður til dæmis dregið saman hvað margar af þessum tillögum 

eiga sameiginlegt og munu höfundar leyfa sér þar að vera með eigin hugleiðingar. 

Reynt verður að komast hjá því í meginmáli bókarinnar.  

 

Tillögurnar átta sem teknar verða fyrir eru eftirfarandi:  

1) Fyrirhuguð bygging Alþingishúss við Bakarastíg sem í dag kallast 

Bankastræti. Tillaga frá 1879. 

2) Skipulag opinberra bygginga við Arnarhól frá 1906 og tillaga Rögnvaldar 

Ólafssonar að háskólabyggingu á hólnum frá 1913. 

3) Tillaga Guðjóns Samúelssonar að háborg íslenskrar menningar efst á 

Skólavörðuholti frá 1924 og tillaga hans að Sundhöll Reykjavíkur frá 1925.  

4) Þjóðleikhúsið. Deilur um staðsetningu leikhússins og skipulag lóðar. Fjallað 

um hugmynd um Indriðagarð framan við leikhúsið á milli Hverfisgötu og 

Laugarvegs. Áhersla á umræður frá 1928 til 1932.  

5) Ráðhús Reykjavíkur við norðurenda Tjarnarinnar. Tillögur sem verða til 

umfjöllunar eru frá 1964 til 1968.  

6) Stjórnarráð á Bernhöftstorfu. Tillaga frá 1971.  

7) Seðlabanki við Arnarhól. Tillaga frá 1971. Jafnframt er rætt um samkeppni 

um hönnun Seðlabanka við Fríkirkjuveg 1968.  

8) Tónlistarhús við Ingólfsgarð á Austubakka hafnarinnar. Tillaga frá 1992 unnin 

út frá vinningstillögu úr samkeppni um tónlistarhús í Laugardal 1986.  

 

Við val á tillögum var fyrst og fremst horft í hversu langt þær gengu í opinberri 

umræðu og hvort að útlitsteikningar væru til af þeim eða skipulagsuppdrættir. Þar 

sem grunnhugmyndin með rannsókninni er að tölvuteikna þessar tillögur í þrívídd 

var framboð teikninga skilyrði. Allar átta tillögurnar eiga það sameiginlegt að hafa 

farið langt í opinberri umræðu, meðal annars í byggingarnefnd, borgarstjórn eða á 

Alþingi. Þótt að efnisleg dreifing yfir svæði eða tímabil hafi ekki verið höfð að 

leiðarljósi þykir það kostur hversu jafnt tillögurnar dreifast yfir tímabilið, sem elsta 

og yngsta tillagan marka, á milli 1879 og 1992. Tillögurnar dreifast þá einnig vel á 

svæði í miðbænum en ákveðið var að einblína á gömlu Reykjavík innan Hringbrautar. 

Aðeins er þó stiklað á hugmyndum um skipulag og byggingar í Laugardal, á Melunum 

og í Öskjuhlíð í tengslum við efni kaflanna.  

Í öllu efni bókarinnar er mikil áhersla á vinnu arkitekta og fær myndefni mikið 

pláss. Teikningar arkitekta frá stærstum hluta 20. aldar eru tvívíðar. Þær verða birtar 

ásamt skipulagsuppdráttum og í hverjum kafla er heil opna með mynd af 

þrívíddarlíkani sem byggir á frumgögnum. Þetta er gert til að gera sem flestum kleift 

að skilja hugmyndirnar sem fjallað er um en fólk er mislæst á tvívíðar teikningar og 

kort. Með því að nota myndvinnsluforritið Photoshop til að fella tölvuteiknaðar 

byggingar inn á ljósmyndir af svæðunum í dag er lesendum auðveldað að staðsetja 

og átta sig á umfangi skipulagshugmynda.  

 

2.2. Efnisöflun og úrvinnsla 

Rannsóknin hófst á haustdögum 2012. Í fyrstu fólst rannsóknin í að staðsetja 

heimildir og lesa það sem skrifað hefur verið um efnið af fræðimönnum í seinni tíð. 

Mikið efni er til um sögu Reykjavíkur sem hefur nýst vel til að setja skipulagsmálin í 

stærra samhengi.  

Meginþorri heimilda eru frumheimildir sem þýðir að ekki er unnið með 

efnislega úrvinnslu annarra á heimildum heldur eingöngu þær sjálfar. Rannsóknin 



 13 

byggir fyrst og fremst á dagblaðagreinum, umræðum á Alþingi og í borgarstjórn, 

teikningum arkitekta, skipulagsuppdráttum, kortum af Reykjavík og ljósmyndum.  

Leitarvélin Tímarit.is hefur komið að góðum notum en með dagblaðagreinum 

er reynt að varpa ljósi á hvernig umræða um skipulagsmál var á þeim tíma sem hver 

tillaga fyrir sig var til umræðu. Dagblaðagreinar geta verið góðar og skemmtilegar 

heimildir þar sem þar koma oft fram ólík sjónarmið. Þær eru skrifaðar sem innlegg í 

lifandi umræðu þar sem niðurstaða liggur ekki fyrir. Það virðist ekki skipta máli hvort 

þær skipulagstillögur sem fjallað er um í bókinni eru gamlar eða nýjar. Umræðan í 

kringum þær er iðulega fjörleg. Stærstan hluta 20. aldar voru helstu dagblöðin 

flokkstengd og ber umræða um byggingar sem reisa átti um miðja 20. öld þess 

merki. Þetta þarf að hafa í huga þó ekki sé fjallað sérstaklega um þá staðreynd í 

bókinni.  

Flestar af þeim teikningum sem höfundar hafa þurft við rannsóknina eru ýmist 

geymdar á Þjóðskjalasafni eða Borgarskjalasafni en þar er einnig að finna 

fundagerðabækur og önnur skjöl tengd skipulags- og byggingarnefnd, 

samvinnunefnd um skipulagsmál og borgarstjórn. Skipulagsuppdrætti og kort af 

Reykjavík sem ekki hafa fengist þar eru fengin frá Skipulagsstofnun og Minjasafni 

Reykjavíkur. 

Sérstaklega var haft samband við Guðmund Jónsson arkitekt vegna teikninga 

af tónlistarhússtillögu hans, sem hann gat þó ekki útvegað nema að litlu leyti. Eftir 

talsverða leit fundust teikningarnar í húsnæði FÍH þar sem skjöl tengd Samtökum 

um byggingu tónlisarhúss eru geymd. Líkön af tillögum að Seðlabanka Íslands eru 

aðgengileg í skjalasafni Seðlabankans og mikið af upplýsingum um byggingarsögu 

Háskóla Íslands er að finna í skjalasafni skólans. Það er að hluta til geymt í skjalsafni 

í Aðalbyggingu en elsta efni safnsins er varðveitt á Þjóðskjalasafninu. Tveir kaflar 

bókarinnar, kafli um skipulag opinberra bygginga á Arnarhóli og kafli um háborgina, 

tengjast sögu Háskólans.  

Í tilfelli háborgartillögunnar eru teikningar annars hluti af vel skrásettu 

skjalasafni Húsameistara ríkisins sem geymt er á Þjóðskjalasafni. Þar er jafnframt að 

finna skjöl Byggingalistadeildar Listasafns Reykjavíkur sem flutt voru þangað nýlega. 

Byggingalistadeildin var starfrækt tímabundið en þar var unnið gott starf við öflun, 

varðveislu og skrásetningu arkitektateikninga.  

Aðferðafræði sagnfræðinnar var notuð við öflun og úrvinnslu efnisins en 

áhugavert var fyrir sagnfræðing að vinna með arkitekt og njóta góðs af og læra af 

því hvernig hönnuðir vinna. Þekking Guðna Valberg arkitekts og meðhöfundar 

bókarinnar var ómissandi þegar kom að því að lesa út úr myndrænum heimildum 

eins og kortum, teikningum og skipulagsuppdráttum. Þar var auga sagnfræðingsins 

ekki eins þjálfað. Hvað sýningargerð og útlitshönnun snertir er aðferðarfræði 

hönnuða við öflun fyrirmynda og innblásturs einnig gagnleg.  

 

2.2.1. Hvað ef? saga 

Þegar lagt var af stað í rannsóknina sem birtast mun í bókinni var markmiðið að 

reyna að varpa ljósi á þróun borgarrýmisins með því að skoða byggingarsögu 

Reykjavíkur frá óvæntu og fersku sjónarhorni; því sem ekki varð. Með því að rekja 

sögu þess sem ekki varð má varpa nýju ljósi á það sem við teljum okkur þekkja, 

sögu þess sem er.  

Með því að hugsa söguna út frá því hvernig hún hefði getað orðið í stað þess 

sem varð fær rannsakandinn oft nýtt sjónarhorn og afhjúpar jafnvel ný sannindi. 

Reykvísk skipulags- og byggingarsaga út frá því sem ekki varð hefur dregið 

rannsakandur á fjölbreytt mið eins og svið efnhags-, menningar- og stjórnmálasögu 

þar sem háleitar hugmyndir um nýbyggingar endurspegla á svo margan hátt 

tíðarandann hverju sinni.  

Sagnfræðingurinn Guðni Th. Jóhannesson hefur síðustu ár fjallað aðeins um 

þessa grein sögunnar, Hvað ef? sögu, en hún er ekki mjög útbreidd hérlendis. Í 

erindinu „Hvað ef? Íslandssagan sem hefði getað gerst“ sem hann flutti á 

hádegisfyrirlestrarröð Sagnfræðingafélagsins 2013 velti hann því fyrir sér hvort að 

spurningar um hvað hefði getað orðið öðruvísi skiptu einhverju máli þó að þær gætu 

verið skemmtilegar. Niðurstaða hans var að „hugleiðingar um það sem gæti hafa 

gerst hjálpa okkur að skilja betur hvers vegna fór sem fór hverju sinni; hvað var nær 

óumflýjanlegt og hvað var eingöngu háð tilviljunum og duttlungum örlaganna.”5  

Þær skipulagshugmyndir og byggingar í miðbænum sem teknar eru fyrir í 

rannsókninni voru allar nálægt því að verða að veruleika og talsverð umræða 

skapaðist um þær í dagblöðum og opinberum nefndum. Því er hér að mörgu leyti 

um hefðbundna samantekt heimilda úr sögu Reykjavíkur að ræða. Það er þó ekki 

hægt að neita því að hluti rannsóknarinnar og framsetning efnisins er í ætt við 

svokallaða Hvað ef? sögu (e. What If History). Rannsóknarspurningin er í raun „hvað 

ef?“ og áhersla er lögð á þau atriði sem hefðu getað orðið öðruvísi.  

Í sagnfræðilegri úrvinnslu eru hugmyndir um skipulag miðbæjarins og 

framtíðarsýn valdhafa í landinu sem eru ólíkar því sem við þekkjum í dag þó eingöngu 

settar fram og kynntar. Engin tilraun er gerð til að svara því í texta hvernig miðborgin 

hefði getað þróast á annan hátt ef af umræddum áformum hefði orðið. Í myndrænni 

framsetningu er hinsvegar gengið langt í þeim efnum.  

 

2.2.2. Framsetning tölvuteikninga 

Stór þáttur í miðlun rannsóknarinnar felst í því að fella þrívíddarlíkön, byggð af Guðna 

Valberg arkitekt, inn á ljósmyndir af Reykjavík eins og hún er í dag. Stærsta 

áskorunin í rannsókninni snýr að þessari miðlun, það er gerð þrívíddarlíkananna og 

úrvinnslu þeirra. Það er ákveðin tilraunastarfsemi, þar sem leikið er með mörk þess 

sem er, þess sem hefði getað orðið og skáldskapar. Engin leið er fyrir höfunda að 

sjá fyrir hvernig umrædd svæði hefðu þróast þegar ákveðnar byggingar eru teknar 

út og aðrar settar inn í staðinn. Engu að síður er reynt með rökstuddum hætti að 

koma með sannfærandi tillögur þar sem vísað er í sambærilegar byggingar frá 

viðkomandi arkitektum og hús frá svipuðum tíma ásamt því að þróun annarra 

almenningsrýma í Reykjavík er höfð til hliðsjónar.  

Yfirleitt fá hús sem eru eldri en viðfangsefnið, sem hver kafli fjallar um, að 

standa nema umfjöllunin fjalli beinlínis um niðurrif bygginga. Nokkur dæmi eru um 

                                                        
5 Vef. Guðni Th. Jóhannesson, „Hvað ef? Íslandssagan sem hefði getað gerst“  
www.gudnith.is > Greinar og erindi > Söguspeki (sótt 4. apríl 2014). 

að gamlar byggingar hafi verið strokaður út af ljósmyndum af svæðunum eins og 

þau líta út í dag, en það er þá oftast af augljósum ástæðum þar sem þau þurftu að 

víkja fyrir þeim tillögum sem eru til umfjöllunar. Til að komast hjá því að taka afstöðu 

til annarra húsa, sem eru fyrir utan þær lóðir sem eru til umfjöllunar, var reynt, eins 

og mögulegt var að velja þröng sjónarhorn sem náðu ekki til margra bygginga í 

kring.  

Talsverð heimildavinna er á bak við hverja tölvuteikningu en segja má að 

vinnan við gerð þeirra hafi verið lagskipt. Þegar búið var að teikna byggingarnar í 

þrívídd út frá tvívíðum teikningum þurfti að velja hvaða hluta bygginganna var 

mikilvægt að sýna. Því næst voru svæðin sem fella átti líkönin inn á mynduð en taka 

þurfti tillit til bæði þess sem var og þess sem er. Með það í huga var reynt að taka 

ljósmyndir sem sýndu sem fæst atriði í umhverfi bygginganna sem deila má um 

hvernig hefðu getað þróast. Reynt var þá að velja veðurskilyrði, árstíð og tíma 

sólarhrings sem gaf þau birtuskilyrði sem hentuðu best til að gera arkitektúrnum góð 

skil og skapa rétta stemmningu.  

Þegar búið var að fella þrívíddarlíkan inn á ljósmynd þurfti að velja næst liti 

og áferð á tölvuteiknuðu húsin. Til þess að gera það á sannfærandi hátt var leitað í 

teikningar og ljósmyndir af öðrum húsum eftir höfund teikninganna sem líkönin 

byggðu á. Jafnframt var horft í sambærileg hús sem risu á svipuðum tíma, tísku í til 

dæmis gluggasetningum og litavali og að lokum útlit húsa í næsta nágrenni við þær 

lóðir sem tillögurnar voru hannaðar á á sínum tíma. Stundum kom það fyrir að 

höfundar voru ekki sammála um hvernig umhverfi húsanna hefði líklegast þróast eða 

hversu langt mætti ganga við að „skálda í eyður“ en með löngum samtölum, 

viðbótarrannsókn og jafnvel utanaðkomandi ráðgjöf komust höfundar alltaf að 

sameiginlegri niðurstöðu sem skilaði að þeirra mati vandaðri tölvuteikningu þar sem 

sjónarmið sagnfræðingsins og arkitektsins fengu að njóta sín til fulls.  

Hér á eftir má sjá dæmi um tölvugerða teikningu, eða renderingu eins og 

arkitektar kalla myndir af þessu tagi, þar sem unnið er með ljósmynd af því sem er 

og þrívíddarlíkön sem gerð eru í tölvu eftir teikningum Guðjóns Samúelssonar. Til að 

koma þrívíddarmódelum af háborgartillögu Guðjóns Samúelssonar fyrir á mynd af 

Skólavörðuholti þurfti taka út flestar þær byggingar sem þar standa nema byggingar 

efst við Skólavörðustíg en Safnhús Einars Jónssonar sem sést á myndinni í breyttri 

mynd er tölvuteiknað. Þau hús skipta miklu máli fyrir lesandann þar sem þau 

auðvelda honum að staðsetja myndina.  

 

 

 

 

 

Sjónarhornið efst á Skólavörðuholti er þekkt þar sem Hallgrímskirkja er 

yfirleitt áberandi í forgrunni. Á tölvugerðu myndinni er önnur kirkjutillaga Guðjóns í 

aðalhlutverki. Höfundur myndarinnar, Guðni Valberg arkitekt, vann ítarlega rannsókn 

til að geta „skáldað í eyðurnar“ á sannfærandi hátt. Hann valdi að byggja hönnun 

almenningssvæðiðins efst á Skólavörðuholti á útliti Austurvallar en ljósastaurar, 

blómabeð, gangstéttir og grasblettir minna óneitanlega á útlit hans. Myndin er dæmi 

um tilraun höfunda til að svara spurningunni „hvað ef að háborgin hefði risið efst á 

Skólavörðuholti?“  

Notkun „rendertækninnar“ í rannsóknartilgangi og miðlun sögulegs efnis fer 

vaxandi en fornleifafræðingar hafa talsvert nýtt sér gerð þrívdíddarlíkana í tengslum 

við rannsóknir sínar og miðlun niðurstaðna. Rannsóknir þeirra geta verið grundvöllur 

Á Skólavörðuholti 
 

Tölvugerð mynd, 
rendering, eftir Guðna 

Valberg. Myndin sýnir 

hluta af háborgartillögu 
Guðjóns Samúelssonar í 

þrívídd og efsta hluta 
Skólavörðustígs í 

óbreyttri mynd. Ljós-
myndin sem háborgar-

tillagan er felld inn á var 

tekin sumarið 2013. 

fyrir gerð þrívíddarlíkana af byggingum sem löngu eru horfnar eða endurbyggingu 

heilu bæjarhlutana í sýndarveruleika. Þekkt verkefni af þessu tagi er endurgerð Róm 

til forna en frá 2007 hefur alþjóðlegt teymi sérfræðinga unnið að því að byggja 

þrívíddarlíkön af Róm eins og hún er talin hafa litið út um 320. Megintilgangur 

verkefnisins er að varpa ljósi á þéttbýlisþróun í Róm til forna frá 1000 fyrir krist til 

550 eftir krist.6  

Þrívíddarlíkön eru vinsæl í heimildamynda- og þáttagerð. Sjónvarpsþáttaröðin 

Lost Worlds, sem sýnd var á History Channel frá 2005 til 2007, er gott dæmi um 

hvernig þrívíddartækni er notuð til að endurskapa horfna menningarheima, meðal 

annars með því að teikna upp heilu borgirnar, eins og talið er að þær hafi litið út, í 

þrívídd. Nánast allir þættirnir fjalla um það sem var en einn þáttur af 32 er um það 

sem hefði getað orðið. Það er þáttur um hugmyndir Hitlers og arkitektsins Albert 

Speer um framtíðarútlit Berlínar eða Germaníu höfuðborgar Þriðja ríkisins. 

Hvað endurbyggingu gömlu Reykjavíkur með tölvutækni snertir má nefna 

sögusýninguna Reykjavík Walk sem dæmi. Þar hefur Austurstæti eins og talið er að 

það hafi litið út 1912 verið teiknað upp í þrívídd og getur fólk ferðast um götuna í 

sýndarveruleikahermi. Sýningin, sem ekki er lengur opin, var fyrst og fremst 

markaðssett fyrir erlenda ferðamann á Íslandi. Photoshop tækni hefur þá verið 

áberandi í auglýsingum Icelandair síðasta árið þar sem myndir af þekktum erlendum 

byggingum og svæðum hafa verið felldar inn á myndbrot og ljósmyndir af mannlífi í 

Reykjavík. Þar er þó eingöngu verið að nota myndbrot úr samtímanum. Segja má að 

þar sé tæknin notuð til að auðvelda fólki að ferðast í huganum um rúm en ekki tíma 

líkt og í fyrrgreindum verkefnum.  

 

2.3. Annað útgefið efni 

Trausti Valsson skipulagsfræðingur hefur skrifað hvað mest af útgefnu efni um 

skipulagsmál á Íslandi. Í bókum hans er að finna mikinn fróðleik um skipulag og 

                                                        
6 Vef. Rome Reborn. A Digital model of Ancient Rome  
http://romereborn.frischerconsulting.com > About (sótt 20. Apríl 2014) 

http://romereborn.frischerconsulting.com/

þróun Reykjavíkurborgar allt það tímabil sem bók um Reykjavík eins og hún hefði 

getað orðið nær til. Í bókum hans eru nefndar flestar þær tillögur sem til umfjöllunar 

eru þótt ekki sé fjallað um þær í löngu máli. Pétur Ármansson arkitekt hefur þá 

skrifað mikið af efni um íslenskan arkitektúr og hefur hann yfirleitt ekki skilið út 

undan þær byggingar sem aldrei risu í efni sínu um þekktustu arkitekta þjóðarinnar. 

Mikið af efni er til um sögu Reykjavíkur og ber þá helst að nefna bókaflokkinn 

Saga Reykjavíkur eftir þá Þorleif Óskarsson, Guðjón Friðriksson og Eggert Þór 

Bernharðsson. Eitthvað hefur þá komið út af safnritum sem flokkast sem borgarfræði 

en það er þverfagleg fræðigrein sem hefur vaxið síðustu áratugi.7  

Talsvert hefur verið gefið út af erlendum bókum sem fjalla um hvernig hinar 

og þessar evrópsku borgir hefðu getað þróast á annan hátt. Yfirleitt er þá fjallað um 

það í texta og ljósmyndir af skipulagsmódelum eða teikningar af byggingum sýndar. 

Eflaust eru einhver dæmi um að hugmyndir af þessu tagi hafi verið gerðar að 

þrívíddarmódelum en þau eru þá ekki mörg og hafa ekki orðið á vegi höfunda á 

meðan að á rannsókninni hefur staðið. 

Í bókinni København før og nu – og aldrig er fjallað um hvernig 

Kaupmannahöfn var, er og hefði getað orðið á nokkuð hefðbundinn hátt. Sýndir eru 

skipulagsuppdrættir sem tóku aldrei gildi og líkön með allskonar hugmyndum 

arkitekta. Þar er engin tilraun gerð til að setja það í samhengi við Kaupmannahöfn 

eins og við þekkjum hana í dag á myndrænan hátt. Bókin er mjög hefðbundin í 

uppsetningu og myndgæði eru ekki mikil enda bókaflokkurinn gefin út á níunda 

áratug síðustu aldar.8 

Önnur rannsókn sem fjallar hvorki um Reykjavík eða skipulag og arkitektúr á 

beinan hátt en ber einnig að nefna er nýútkomin doktorsrannsókn Ólafs Rastrick sem 

ber heitið Háborgin. Þar fjallar hann um menningu og stjórnmál frá 1900 til 1930. 

Hann sýnir fram á það hvernig menningarstjórnmál voru notuð til að reyna að lyfta 

                                                        
7 Dæmi um safn greina í borgarfræði er bókin Borgarmynstur sem Reykjavíkur 
Akademían gaf út 2003 undir ritstjórn Halldórs Gíslasonar og Geirs Svanssonar. Þá gaf 
Borgarfræðasetur, sem starfrækt var um tíma, út bókina Borgarbrot 2003 en Páll 
Björnsson ritstýrði.  
8 København før og nu – og aldrig en billedkavalkade om København inden for voldene og søerne.  

þjóðinni á hærra stig siðmenntunar til að sýna henni sjálfri og umheiminum fram á 

að í landinu byggi menningarþjóð sem ætti sér tilveruétt sem þjóð meðal þjóða. 

Ólafur tekur háborg Guðjóns Samúelssonar frá 1924 sem dæmi um hvernig 

arkitektúr og hönnun almenningsrýma í miðbænum átti að efla menningu í landinu. 

Nýklassískt útlit háborgarinnar minnti á byggingar sem sjá má í nánast hvaða 

evrópsku stórborg sem er. Ólafur segir: „Þannig má segja að hugmyndin hafi verið 

að flytja inn glæsleika arkitektúrs „menningarþjóðanna“ til þess að endurskapa sams 

konar tilfinningu, sams konar áhrif og í erlendum borgum þegar þeir stóðu frammi 

fyrir tignarlegum byggingum.“ Hann veltir því upp hvort að til grundvallar hafi legið 

að til að komast á sama menningarstig og þær þjóðir sem Íslendingar vildu bera sig 

saman við hafi þeir þurft að taka upp byggingarstíl þeirra.9  

Rannsókn hans er mjög áhugaverð. Ekki verður farið á ítarlegan hátt í 

hugmyndir hans í umfjöllun um háborgina í bók um Reykjavík eins og hún hefði 

getað orðið en hún hefur gefið rannsakendum aukna dýpt og þekkingu til að byggja 

á.  

3. Miðlunarleiðir 
 
Efni rannsóknar um Reykjavík eins og hún hefði getað orðið hentar til margskonar 

miðlunar þótt valið hafi verið að fara hefðbundar leiðir í þeim efnum, það er með 

bókaútgáfu og sýningu. Megineinkenni rannsóknarinnar er hversu myndrænar 

heimildirnar eru. Allir miðlunarkostir sem gera myndefni góð skil komu því vel til 

greina. Aðrir kostir hefðu til dæmis getað verið að miðla efninu með heimildamynd, 

vefsíðu eða smáforriti (e. application) fyrir snjallsíma og spjaldtölvur.10 Bók var talin 

besti kosturinn þar sem hún er hentug leið til að koma til skila myndum og texta á 

skilmerkilegan hátt ásamt heimildatilvísunum svo rannsóknin geti nýst sem innlegg í 

                                                        
9 Ólafur Rastrick, Háborgin, bls. 208.  
10 Mörg dæmi er um slík smáforrit en eitt þeirra er Phantom City sem fjallar um hvernig bandarísku 

borgirnar New York, Chicago og New York hefðu getað þróast á annan hátt. Þar er efnið þó nánast 
eingöngu nálgast út frá arkitektúr en ekki sagnfræði. Í lýsingu á verkefninu segir að með 

stafrænum búnaði einstaklinga [snjallsímum] sé borgum breytt í lifandi söfn. Sjá: Vef. 
http://phantomcity.org (sótt 20. apríl 2014) 

http://phantomcity.org/

fræðilega umræðu. Sýning er þá talin vel til þess fallinn að ná til margra og vekja 

áhuga á efninu og útgáfu bókarinnar í leiðinni. 

 

3.1. Miðlað með bókaútgáfu 

Bækur eru án ef algengasta miðlunarleið sögulegs fróðleiks í heiminum í dag og er 

Ísland engin undantekning. Einkenni sagnfræðibóka var lengi vel frekar íhaldsöm 

framsetning þar sem myndmál var lítið. Mikil aukning hefur hins vegar orðið í útgáfu 

faglegra sagnfræðiverka með miklu myndmáli og eru nú farnar fjölbreyttari leiðir í 

umbroti og uppsetningu en áður. Þessi þróun tók tíma en undir lok 20. aldar var 

farið að viðurkenna í auknum mæli notkun myndmáls við miðlun sagnfræðiefnis. 

Sagnfræðingurinn Sumarliði Ísleifsson skrifaði grein um möguleika í notkun 

myndefnis í tímaritið Ný saga 1989 þar sem hann skoraði á kollega sína að „sinna 

kallinu“ og taka þátt í þeirri þróun sem var að eiga sér stað, myndvæðingunni. Hann 

sagði. „Með notkun myndefnis verður sagan „raunverulegri“ og hefur meiri áhrif á 

móttakandann. Auk þess er myndmálið í mörgum tilvikum miklu betur fallið til 

frásagnar; en mynd getur oft betur greint frá atburðum en löng rituð lýsing.“11 

 Í bók um Reykjavík eins og hún hefði getað orðið er lögð mikil áhersla á 

fræðilega nálgun og mikið myndmál. Fræðileg úrvinnsla er sett fram í texta, 

myndavali og tölvuteikningum Guðna Valberg arkitekts sem er í raun hans túlkun á 

heimildum líkt og textinn verður túlkun sagnfræðingsins.  

Hvað hlutfall á milli myndefnis og texta varðar er meirihluti af bókinni lagður 

undir myndefni á borð við skipulagsuppdrætti, kort, ljósmyndir, teikningar arkitekta 

og þrívíddarteikningar. Textasíður verða um það bil þriðjungur af bókinni. Til að 

skapa jafnvægi á milli texta og myndefnis verður farin sú leið að hafa letur nokkuð 

stórt og nóg af auðu svæði (e. white space) á milli orða og í kringum myndir.12 Auð 

svæði eru talin góð í bókum sem innihalda miklar upplýsingar til að lesandinn geti 

hvílt augun og gefur það jafnframt svigrúm til vangaveltna sem er einmitt eitt af 

markmiðunum með útgáfunni. Ljósmyndir sem birtast munu í bókinni eru flestar 

                                                        
11 Sumarliði Ísleifsson, „Mynd: 1000 orða ígildi“, bls. 85. 
12 Hagen og Golombisky, White Space is Not Your Enemy, bls. 1-9.  

fengnar frá Ljósmyndasafni Reykjavíkur en eitthvað kemur frá Ljósmyndasafni 

Íslands, myndasafni Morgunblaðsins og úr einkasöfnum.  

Á hverri einustu opnu bókarinnar er að minnsta kosti ein mynd. Markmiðið er 

að jafnvægi sé á milli texta og myndefnis á þann hátt að myndir eiga ekki eingöngu 

að dýpka og bæta við efni textans heldur jafnframt öfugt. Samtvinnun myndefnis og 

texta mun eflaust verða ákveðin áskorun þegar kemur að umbroti bókarinnar en 

mögulega verður farin sú leið að hafa meginmál að mestu í upphafi hvers kafla og 

segja svo söguna í ítarlegum myndatextum. Tilgangur myndatexta verður því ekki 

eingöngu að útskýra efni myndanna heldur bæta við meginmálið.13 

Bókaforlagið Crymogea mun gefa bókina út en höfundar leituðu fyrst til þeirra 

þar sem þau sérhæfa sig í útgáfu bóka tengdum hönnun og listum þar sem myndefni 

eru gerð góð skil með gæðaprentun og uppsetningu. Stór hluti af því myndefni sem 

mun birtast í bókinni hefur birst áður. Prenttækni hefur fleygt svo hratt fram síðustu 

áratugi að ákveðin tækifæri eru í því að endurprenta myndir, sem jafnvel hafa ekki 

verið birtar í 30 ár, í lit og miklum gæðum. Í dag er ekki mikill kostnaður í því að 

prenta stórar myndir í lit en áður fyrr gat það verið stærsti kostnaðarliður 

bókaútgefanda. Algengt var því að sjá litlar svarthvítar myndir á spássíum bóka þar 

sem efni þeirra komst illa til skila.  

Birna Geirfinnsdóttir, lektor við Listaháskóla Íslands, mun setja bókina upp en 

hún er með meistaragráðu í bókahönnun. Hún leggur mikið upp úr leiðakerfi bóka 

(e. book navigation). Hver kafli verður því vel merktur efst á hverri opnu með 

kaflaheiti og númeri. Það mun auðvelda lesandanum að nálgast heimildatilvísanir 

                                                        
13 Eggert Þór Bernharðsson fjallar mjög ítarlega um notkun myndefnis í erindi sem hann hélt um 
notkun og framsetningu myndefnis í ritröðinni Kristni á Íslandi. Erindið hélt hann árið 2000 á 

málþingi Alþingis um Kristni á Íslandi sem haldið var í Þjóðarbókhlöðunni. Þar kemur hann inn á 

ýmslegt sem hér er stiklað á. Sjá: Eggert Þór Bernharðsson, „Myndvæðing íslenskrar yfirlitssögu. 
Dæmi af kristnisögu.“ Flutt á málþingi Alþingis um Kristni á Íslandi í Þjóðarbókhlöðu 21. október 

2000. Birt í: Kristni á Íslandi. Útgáfumálþing á Akureyri 15. apríl 2000 og í Reykjavík 23. október 
2000. Ágústa Þorbergsdóttir bjó til prentunar. (Reykjavík 2001), bls. 103-109. 
sem verða aftast í bókinni en þeim verður raðað eftir kaflanúmerum.14  

3.1.1. Kafladrög um háborg Guðjóns Samúelssonar 

Í viðauka eru kafli um háborgina. Þar er að finna nýjustu útgáfu textans ásamt 

uppsettum kafla með myndefni. Kaflinn uppsettur er eins og framsetning efnisins leit 

út þegar hugmyndin var fyrst kynnt fyrir útgefanda. Textinn og hugmyndir um 

endanlegt útlit kaflans hefur tekið breytingum síðan kafladrögin voru sett upp á 

þennan hátt. Kaflinn uppsettur gefur engu að síður ágæta mynd af efnisvali, nálgun 

og hlutfalli á milli myndefnis og texta en myndatextar munu spila stórt hlutverk í að 

leiða lesandann í gegnum framvindu sögunnar sem sett er fram. Í textanum sem 

sýndur er án mynda má finna tilvísanir í heimildir og þar hefur millifyrirsögnum verið 

fjölgað talsvert til að brjóta upp textann og gera hann aðgengilegri.  

Kaflinn fjallar um háborgartillögu Guðjóns Samúelssonar. Þar er Guðjón, sem 

var húsameistari ríkisins frá 1920 til 1950, kynntur til sögunnar og fjallað er um gerð 

fyrsta skipulagsuppdráttarins af Reykjavík 1927 sem þá var öll innan Hringbrautar. Í 

kaflanum er jafnframt fjallað um tillögu Guðjóns að Sundhöll Reykjavíkur í 

burstabæjarstíl.  

 

3.2. Handrit að sýningu í Hallgrímskirkju 

Rannsókninni sem bókin byggir á væri einnig hægt að miðla með sýningu. Í 

meðfylgjandi handriti eru sýndir möguleikar á miðlun efnis um háborg íslenskrar 

menningar. Í sýningarhandritinu er gengið út frá því að sýningin sé sett upp í anddyri 

Hallgrímskirkju í tengslum við útgáfu bókarinnar haustið 2014. Hér á eftir eru færð 

rök fyrir staðarvalinu og farið yfir tækifæri og áskoranir tengdar þessu tiltekna rými. 

Taka ber fram að auðvelt væri að yfirfæra sýningarhandritið á nýjan sýningarstað 

eða skipta út efni þess fyrir efni úr öðrum kafla.  

 

                                                        
14 Þetta fyrirkomulag, það er að hafa heimildatilvísanir aftast í bók en ekki neðst á hverri síðu eða í 

lok hvers kafla, má meðal annars sjá í Sögu Reykjavíkur, bókaflokk eftir Þorleif Óskarsson, Guðjón 
Friðriksson og Eggert Þór Bernharðsson.  

3.2.1. Sýningarstaður 

Á sýningunni er fjallað um hönnun, arkitektúr og skipulag í Reykjavík út frá sögulegu 

sjónarhorni. Hefð er fyrir því að sögusýningar séu almennt inni á stærri söfnum eða 

sögusetrum en einnig er algengt að þær séu settar upp í tengslum við tímamót hjá 

fyrirtækjum og félögum. Þá er það gjarnan í markaðstengdum tilgangi. Færri dæmi 

eru um sjálfsprottnar sögusýningar framkvæmdar af einstaklingum.  

Umfjöllun um skipulagsmál fær oft einhvern sess á stórum yfirlitssýningum 

sem fjalla um sögu borga og bæja þó sjaldan sé það megináhersluefnið. Stærstu 

sýningarnar sem snúa að þeim málaflokki hafa verið settar upp af 

skipulagsyfirvöldum og þá yfirleitt til að kynna fyrir fólki hugmyndir að breytingum.15 

Umfjöllun um hönnun og arkitektúr hefur í gegnum tíðina yfirleitt átt heima inni á 

listasöfnum en sérstök byggingarlistardeild var um tíma starfrækt í Listasafni Íslands. 

Hluti af safnmunum hennar eru nú varðveittir hjá Þjóðskjalasafni. Hönnunarsafn 

Íslands var stofnað 1998. Í fyrstu var það deild innan Þjóðminjasafns Íslands en er 

nú starfrækt í Garðabæ sem stofnun innan bæjarfélagsins.16  

Í sögusýningu um háborgartillögu Guðjóns Samúelssonar á Skólavörðuhæð 

sameinast ofantalin efni og er gert ráð fyrir að sýningin yrði sett upp í rými sem 

hvorki er hefðbundið fyrir sögusýningu né sýningu um skipulag og arkitektúr. Hvað 

sýningu um háborgina snertir er staðsetning sýningarrýmisins meginástæðan fyrir 

vali þess og sú staðreynd að það getur talist sýningargripur í sjálfu sér. 

Hallgrímskirkja er hönnuð af Guðjóni Samúelssyni og segja má að staðsetning 

hennar byggi á skipulagi háborgarinnar. Í handritinu að sýningunni er gert ráð fyrir 

því að sýningin verði sett upp í anddyri kirkjunnar í samstarfi við Listvinafélag 

Hallgrímskirkju.  

Listvinafélag Hallgrímskirkju velur þær sýningar sem setja má upp í rýminu 

með tilliti til efnis og uppsetningarmöguleika. Flestar sýningar sem settar eru upp í 

                                                        
15 Árið 2008 var til dæmis sett upp stór sýning á vegum Skipulags- og byggingarsviðs 
Reykjavíkurborgar með tillögum að skipulagi í Vatnsmýri. Bókin Vatnsmýri/ 102 Reykjavík sem 

byggði á efni sýningarinnar var gefin út í kjölfarið.  
16 Vef. http://www.honnunarsafn.is > safnið > saga (sótt 20. apríl 2014). 

http://www.honnunarsafn.is/

kirkjunni tengjast kristinni trú og kirkjulist þótt dæmi sé um ljósmynda- eða 

málverkasýningar sem tengjast trú ekki með beinum hætti ásamt sýningum tengdum 

sögu Reykjavíkur. Inga Rós Valdimarsdóttir formaður Listvinafélags Hallgrímskirkju 

benti á, þegar til hennar var leitað, að tvö önnur sýningarrými eru í boði í kirkjunni. 

Hægt er að setja upp sýningu í turni kirkjunnar eða á annarri hæð fyrir aftan orgelið. 

Þessi sýningarými eru ekki eins fjölfarin og andyrið og 700 kr. inngöngugjald er upp 

í turninn. Ókostur við rýmið á efri hæðinni er að þaðan er opið inn í kirkjuna þannig 

að takmarka þarf aðgang þegar athöfn eða önnur dagskrá er í gangi. Kostur rýmisins 

er hins vegir að ekki þarf að taka eins mikið tillit til kirkjugesta og í anddyri í sambandi 

við litaval og efnisuppsetningu.  

Aðrir sýningarstaðir sem komu til umræðu við undirbúning handrits að 

sýningu um háborgina voru Listasafn Einars Jónssonar og Kaffihúsið Loki. Listasafn 

Einar Jónssonar er í glæsilegu húsi sem er eina byggingin sem sjá má í svipaðri mynd 

og það er í háborgartillögu Guðjóns. Það hús er þó ekki hönnun Guðjóns líkt og 

Hallgrímskirkja og háborgartillagan. Þar er jafnframt ekkert hentugt sýningarrými 

innandyra þar sem allar vistarverur hússins eru notaðar fyrir sýningu um líf og 

listmuni Einars. Kaffihúsið Loki sem stendur á horni Þórsgötu og Njarðargötu tengist 

ekkert háborginni eða höfundi hennar en af efri hæð kaffihússins er gott útsýni yfir 

Hallgrímstorg, það svæði sem skipulagstillaga Guðjóns frá 1924 nær til. Glugginn 

með útsýni yfir svæðið hefði þá fléttast inn í sýninguna sem heimild um hvernig 

svæðið hefur þróast. Þegar allir kostirnir voru skoðaðir var aðgengi og aðbúnaður á 

Kaffi Loka talsvert síðri en í Hallgrímskirkju og varð því síðarnefndi kosturinn fyrir 

valinu.  

 

3.2.2 Tímasetning 

Ef að sýningunni verður má gera ráð fyrir að hún yrði sett upp í tengslum við útgáfu 

bókarinnar næsta haust. Ákveðið tækifæri felst í því að 90 ár eru liðin í ár frá því að 

Guðjón Samúelsson kynnti háborgartillöguna fyrst til sögunnar en það var í 

desember 1924. Sýningar sem settar eru upp í tengslum við tímamót eru líklegri til 

að vekja áhuga fjölmiðla sem eru vissulega mikilvægt tæki þegar kemur að því að 

kynna menningartengda viðburði.  

 

3.2.3 Útlit og uppsetning 

Efni sýningarinnar er kjörið fyrir hefðbundna spjaldasýningu með myndum og texta. 

Andyri Hallgrímskirkju er hentugur sýningarstaður þar sem rýmið er ekki mjög stórt. 

Nánast engin náttúruleg birta er í rýminu sem verður að teljast kostur þar sem 

auðvelt er að stjórna birtustigi og hægt er að nýta lýsingu til áhersluauka eða til að 

skapa stemmningu. Ljóskastarar eru á vel staðsettum rennibrautum í lofti og því 

auðvelt að færa þá til.  

Í handriti að uppsetningu er sýningin hönnuð inn í rými í anddyri eins og það 

leit út í október 2013. Þá var búið að setja upp tvo milliveggi sem ekki eru alltaf í 

anddyrinu. Þeir kæmu sér mjög vel fyrir háborgarsýninguna. Reynt er að hafa litaval 

og efnisuppsetningu lágstemmda og uppsetningu og frágang einfaldan og hreinlegan 

í anda þess hvað húsið er notað í. Rýmið fær þá að njóta sín talsvert enda 

sýningargripur í sjálfu sér þar sem Hallgrímskirkja er hönnun Guðjóns Samúelssonar 

líkt og umfjöllunarefni sýningarinnar. Sýningargestur eiga að fá tilfinningu fyrir því 

að sýningarrýmið sé ekki tilfallandi heldur sérvalið utan um efnið.17 

Sýningin samanstendur af tölvugerðri mynd í lit, svarthvítum ljósmyndum, 

vatnslitamynd í lit, dagblaðgreinum og skipulagsuppdrætti. Blár litur er notaður sem 

einkennislitur sýningarinnar en það er tenging við „blueprint“ teikningar sem skapa 

hugrenningatengsl við frumgögn tengd starfi arkitekta. Ef að af sýningunni í 

Hallgrímskirkju verður þá mun hún vera bæði á ensku og íslensku þar sem 

ferðamenn eru í meirihluta þeirra sem heimsækja kirkjuna.  

Átta góðir sýningarveggir, sem eru um það bil tveir og hálfur meter til þrír 

metrar á lengd hver, eru í rýminu. Hægt væri að nýta tvo veggi í viðbót sem eru við 

inngöngudyr og snúa að Skólavörðustíg. Sú leið er þó ekki farin. Milliveggirnir tveir 

opna sýninguna en þeir blasa við þegar fólk gengur inn í anddyrið. Þessi veggir virka 

                                                        
17 Bertron, Schwarz og Frey, Ausstellungen entwerfen / Designing Exhibitions, bls. 297-300. 

á einhvern hátt eins og bókakápa eða hlið áður en gengið er inn á sjálfa sýninguna. 

Á öðrum veggnum er mynd eftir Guðna Valberg, sem á að minna á „blueprint“ 

teikningu, og sýnir útlitsteikningu af Hallgrímskirkjuturni í núverandi mynd undir 

útlitsteikningu af háborgarkirkju Guðjóns. Teikningarnar eru í sama skala til að sýna 

fram á stærðarmun kirknanna. Á hinum veggnum er texti um háborgartillöguna og 

Guðjón Samúelsson á bæði íslensku og ensku.  

Örstuttir myndatextar munu fylgja öllu myndefni en reynt verður að halda 

þeim í lágmarki. Fræðslutexti á fyrsta veggnum er hugsaður til að ramma inn efni 

sýningarinnar. Fyrir utan það er saga háborgarinnar fyrst og fremst sögð í myndum. 

Reynt er að hafa framsetningu textans einfalda án þess að einfalda innihaldið. Það 

er gert með stuttum setningum og einfaldri orðaröð sem flestum er töm í almennu 

talmáli. Slík framsetning er í anda svokallaðrar Ekarv aðferðar (e. Ekarv method). 

Aðferð sem kennir sig við rithöfundinni Margaret Ekarv.18  

Grunnurinn í hugmyndafræði Ekarv er að viðurkenna að aðstæður 

sýningargestsins eru yfirleitt ekki eins og best væri á kosið til lesturs. Sýningargestir 

sem oft eru að lesa um efni sem þeir þekkja jafnvel lítið eða ekkert til eru yfirleitt 

uppréttir við lesturinn, ekki alltaf við góð birtuskilyrði og jafnvel í kringum annað fólk 

og töluvert áreiti. Með þetta í huga er mikilvægt að flækja texta ekki að óþörfu og 

gera hann eins auðlæsilegan og mögulegt er. Annars eru gestir líklegir til að gefast 

upp við að reyna að afla sér upplýsinga eða fá á tilfinninguna að efni sýningarinnar 

sé of flókið fyrir þá til að skilja. 

Vel heppnaður texti sem er þægilegur aflestrar getur verið ánægjulegur og 

fræðandi fyrir sýningargesti. Megintilgangur hans er að veita sýningargestum svör 

við spurningum sem líklegt er að kvikni við skoðun sýningar. Hann getur þó haft 

mismunandi hlutverk. Hann getur verið í formi skýringartexta þar sem sýningargrip 

eins og mynd er lýst eða verið eins og nokkurskonar leiðsögumaður sem gefur 

viðbótarupplýsingar og er í ákveðnu samtali við gesti. Dæmi eru þá um að 

sýningartextar endi á spurningu og er það góð leið til að vekja gesti til umhugsunar 

                                                        
18 Margareta Ekarv, „Combating redundancy: writing texts for exhibitons“, bls. 297-300. 

um efni sýningarinnar á einfaldan hátt. Þannig má dýpka upplifun þeirra og jafnvel 

setja efni sýningar í víðara samhengi.19 Í handriti í viðauka aftast er hægt að lesa 

sýningartexta og skoða sýningarveggi betur.  

 

 

 

Í innra sýningarrými er áhersla lögð á frumheimildir og lítið fer þar fyrir 

efnislegri úrvinnslu. Þar er aðeins örstuttur skýringartexti með hverri mynd. 

Sýningargestir eiga að geta fengið ágæta mynd af því hvernig Guðjón sá fyrir sér 

útlit háborgarinnar, hvernig umræðan um tillöguna var og í hvaða umhverfi hún var 

hönnuð inn í. Engin sérstök tímaröð er á efninu heldur var valin sú leið að raða 

saman efni eftir tegund heimildar. Sem dæmi eru línuteikningar eftir Guðjón 

Samúelsson hafðar saman á einum vegg, dagblaðagreinar saman á öðrum og svo 

framvegis.  

Algeng leið við miðlun sögulegs efnis er að raða því upp í tímaröð þar sem 

það getur verið góð leið til að sýna fram á ákveðna þróun. Sú leið var þó ekki farin í 

sýningarhandriti þar sem efni sýningarinnar spannar stutt tímabil. Önnur og jafnvel 

                                                        
19 Gilmore og Sabine, „Writing readable text: evaluation of the Ekarv method“, bls. 301-306. 

Nærmynd sem sýnir 

uppsetningu á 
milliveggjum sem 

opna sýninguna. 

Grafík og blár litur er 
tenging við 

„blueprint“ pappír 
sem er allsráðandi í 

þeim heimildum sem 

sýningin byggir á. 
Dyrnar sem sjást á 

myndinni eru inn í 
kirkjusalinn.  

ráðandi ástæða var útlitslegs eðlis en stefnt er að því að hafa sýninguna stílhreina 

og látlausa í takt við rýmið og almenna notkun þess.20  

 

 

 

 

Í sýningarrými vinstra megin þegar komið er inn frá Skólavörðustíg eru fyrst 

saman útlitsteikningar af þeim húsum sem Guðjón sá fyrir sér að myndu rísa 

samkvæmt skipulagsstillögu hans. Byggingarnar eru allar í nýklassískum stíl. Á næsta 

vegg eru dagblaðagreinar og athyglisverðar tilvitnanir úr þeim. Stór vatnslitateikning 

eftir Guðjón Samúelsson er svo á þriðja veggnum en hún sýnir háborgartillöguna í 

heild sinni.  

 

 

                                                        
20 Bertron, Schwarz og Frey, Ausstellungen entwerfen / Designing Exhibitions, bls. 27. 

Yfirlitsmynd sem sýnir útlit sýningarrýmis séð frá kirkjusal í átt að dyrum út á Hallgrímstorg.  

Í sýningarrýminu hægra megin er tölvugerð þrívíddarteikning eftir Guðna 

Valberg sem sýnir hvernig háborgin gæti mögulega litið út í dag ef að hún hefði risið 

á sínum tíma. Því næst kemur myndaveggur. Efst er röð ljósmynda sem sýna 

Skólavörðuholt eins og það leit út á öðrum og þriðja áratug 20. aldar. Þar fyrir neðan 

er ljósmynd sem sýnir Senatstorgið í Helsinki en kirkjan þar er mjög lík kirkjutillögu 

Guðjóns frá 1924. Næst má sjá mynd af flokki stúdenta sem vann við að grafa grunn 

fyrir stúdentagarð sem reisa átti samkvæmt skipulagi Guðjóns 1928. Síðasta 

ljósmyndin sýnir kór Hallgrímskirkju þegar hún var í byggingu og er lýsandi fyrir 

hversu lengi Skólavörðuholt eins og við þekkjum það í dag var í mótun. Í neðstu 

röðinni eru þrjár fjarvíddarteikningar. Fyrst er sýnd skipulagshugmynd Guðjóns af 

Skólavörðuholti frá 1916, því næst er stúdentagarðstillaga eftir Sigurð Guðmundsson 

og síðast teikning eftir Freymóð Jóhannsson sem sýnir hugmyndir Guðjóns um 

svæðið 1942.  

Nærmynd sem sýnir uppsetningu í rými vinstra megin þegar gengið er inn um aðalinngang. 

Nærmynd sem sýnir uppsetningu í rými hægra megin þegar gengið er inn um aðalinngang. 

4. Samantekt 

4.1. Staða verkefnis  

Vinnu við bókina er að mestu lokið. Unnið er að því að skrifa síðustu tvo kafla hennar 

og eru vel valdir aðilar að lesa yfir það efni sem talið er vera tilbúið. Næstu vikur 

fara í að útvega það myndefni sem að mestu hefur verið staðsett. Sumarið mun svo 

verða nýtt í uppsetningu bókarinnar sem verður í höndum Birnu Geirfinnsdóttur í 

samráði við höfunda og útgefanda. Útgefandinn, Crymogea, heldur utan um 

prentun, markaðsmál og kynningu bókarinnar. Nú þegar hafa fjölmiðlar sýnt 

verkefninu áhuga en iðulega hefur verið haft samband við höfunda í kjölfar 

styrkúthlutanna. Á meðan að vinna við bókaskrifin var enn í gangi var reynt að halda 

umræðu um bókina í lágmarki í von um að áhugi á henni verði ekki farinn að dofna 

þegar hún kemur loks út.  

 

4.2. Reynslunni ríkari 

Nú þegar sést fyrir endann á þessu stóra verkefni sem hefur verið í bígerð í á annað 

ár er gaman að horfa yfir farinn veg og meta stöðuna. Óhætt er að segja að þetta 

hefur verið reynsluríkt ferli og afar ánægjulegt. Það er ótrúlega gaman að vinna að 

verkefni sem tengist eigin áhugasviði. Vinnan hefur verið mjög skapandi og 

hugmyndaríkt og frótt fólk verið höfundum innan handar.  

Samstarf höfunda hefur gengið mjög vel enda ekki búist við öðru þegar lagt 

var af stað. Það mikla traust og sú gagnkvæma virðing sem þeir bera fyrir störfum 

hvors annars skiptir miklu máli. Fullyrða má að báðir aðilar hafa lært mikið af hvor 

öðrum í gegnum þetta ferli um ólík vinnubrögð sagnfræðinga og arkitekta. Það er 

skoðun þeirra að eftirsóknarvert sé að taka þátt í þverfaglegu verkefni sem þessu.  

Fjármögnun hugmyndarinnar hefur gengið vel en víða hefur verið leitað 

styrkja. Flestir þeir aðilar sem leitað var til styrktu verkefnið þótt ekki hafi alltaf verið 

veitt sú upphæð sem óskað var eftir. Reynsla höfunda í ritun styrkumsókna er 

vissulega eitthvað sem þeir munu búa að eftir að þessu lýkur.  

Fyrsti styrkurinn sem verkefnið fékk, úr Hönnunarsjóði Auroru, skipti miklu 

máli fyrir höfundanna þar sem þeim þótti það mikil viðurkenning fyrir hugmyndina. 

Styrkúthlutunin gaf þeim því ekki aðeins tækifæri til að vinna áfram að hugmyndinni 

heldur einnig sjálfstraust til að leita fleiri styrkja. Með úthlutun styrksins var ekki 

aðeins um fjárhagslegan stuðning að ræða því frá fyrsta degi hefur verið haldið vel 

utan um styrkþega af hálfu Auroru.  

Báðir höfundar eru vanir því að vinna sjálfstætt og reyndist tímastjórnun þeim 

því ágætlega auðveld. Höfundar höfðu enga sérstaka aðstöðu til að sinna 

rannsóknum og skrifum heldur voru dagarnir yfirleitt nýttir að hluta til í að þræða 

skjala- og bókasöfn en úrvinnsla gagna og skrif voru unnin heima. Það er í raun ekki 

til eftirbreytni í þetta langan tíma þar sem mörk heimilis og vinnustaðar urðu ansi 

óljós á köflum. Ef farið verður af stað í annað stórt verkefni verður byrjað á því að 

útvega vinnuaðstöðu fyrir utan veggi heimilisins.  

Í fyrstu var ákveðin kúnst að finna réttan fókus við öflun heimilda en freistandi 

var oft að elta heimildirnar. Þegar byrjað var að vinna úr heimildum tók tíma að finna 

taktinn og var þá mikilvægt að minna sig á að ekki var lagt upp með að skrifa sögu 

hinna og þessara stofnana heldur frekar snerta stutt á sögu þeirra til að varpa ljósi 

á þróun skipulagsmála.  

Unnið var við heimildaöflun og skrif bókarinnar nokkuð jafnt yfir tímabilið þó 

að skrifin gjarnan komið í skorpum. Textaskrif eru yfirleitt lagskipt þar sem mikilvægt 

er að hvíla texta til að leyfa honum að gerjast í höfði höfundar áður en komið er að 

honum aftur. Mikið af þeim tíma sem varið var við skriftir fór í endurritun eigin texta. 

Það er eftir að búið var að vinna upp úr heimildum og skrifa fyrstu drög að 

samfelldum texta fóru ótal stundir í yfirlestur og endurritun.  

 Ómetanlegt hefur reynst að eiga góða að sem hafa verið tilbúnir til að ræða 

hugmyndina að því er virðist endalaust og styðja hana með ráðum og dáðum svo 

hún er nú að verða veruleika. Í mörg horn þarf að líta til að koma hugmynd í 

framkvæmd og hefur þekking úr námi í hagnýtri menningarmiðlun komið sér vel á 

mörgum stigum ferlisins eins og sýnt hefur verið fram á hér á undan.  

